उष्ट्र
टिप्पणी शतपथ ब्राह्मण १.२.३.९ तथा ऐतरेय ब्राह्मण २.८ में पुरोडाश के संदर्भ में वर्णन आता है कि जब देवों ने अवि पशु का आलभन किया तो उसका जो मेध अपक्रान्त हुआ , वह उष्ट्र पशु बन गया । अवि यज्ञीय है , जबकि उष्ट्र अयज्ञीय पशु है । पुराणों और वैदिक साहित्य में उपलब्ध सामग्री के आधार पर यह कहा डा सकता है कि अवि पशु असि और वरणा नदियों का , अथवा इडा और पिङ्गला नाडियों का प्रतीक है । इनमें एक सूर्य कलावाहिनी है तो दूसरी चन्द्र कला वाहिनी । प्राणायाम की सम्यक् अवस्था में जीवात्मा इन दोनों प्रकार की नाडियों द्वारा संतुलित अवस्था में शक्ति ग्रहण करता रहेगा । लेकिन जैसा कि स्कन्द पुराण में उष्ट्र के पूर्व जन्म के वृत्तान्त में कहा गया है, यदि वह प्राणायाम का उपहास करेगा तो उसे उष्ट्रता की प्राप्ति होगी । उष्ट्र के बारे में कहा गया है कि एक आंख को छोडकर उसका कोई भी  अंग रूपवान नहीं है - ओष्ठ मोटे - मोटे हैं , ग्रीवा अतिदीर्घ है इत्यादि । व्यावहारिक जीवन में भी ऐसा ही देखने को मिलता है कि प्राणों का आकर्षण सम्यक् प्रकार से न होने के कारण मनुष्य के शरीर में उष्ट्र की भांति ही विरूपता आ जाती है , भले ही आधुनिक चिकित्सा विज्ञान उसके लिए अलग - अलग कारण ढूंढता रहे । मनुष्य प्राणों का सम्यक् कर्षण करने में क्यों असमर्थ रहता है , इसका कारण भी पुराणों और वैदिक साहित्य में व्यापक रूप से दिया गया है । कहा गया है कि जब तक जीवात्मा मोह से ( विष्णुधर्मोत्तर पुराण ) , तृष्णा से ग्रस्त रहेगा , तब तक वह प्राणों का सम्यक् कर्षण नहीं कर पाएगा ( बौधायन श्रौत सूत्र २.५ ) । आयुर्वेद में तृष्णा का अर्थ है कि मनुष्य जिस तृषा का अनुभव कर रहा है , उस तृषा की शांति का उपाय जल पान नहीं है , अपितु वात , पित्त अथवा कफ के कारण उत्पन्न दोषों की शान्ति के लिए औषध सेवन है । जीवात्मा के मोह अथवा अज्ञान से ग्रस्त होने के कारण उसको पता ही नहीं चलता कि उसकी व्याधि की शांति का उपाय कहीं और निहित है । अतः  वह भौतिक रूप में उपलब्ध आनंददायक वस्तुओं से ही अपनी तृष्णा शांत करना चाहता है । यह वस्तुएं उसके प्राणायाम में बाधा डालकर उसको उष्ट्र बनाती हैं । 

उष्ट्रता से मुक्ति का क्या उपाय हो सकता है , इस संदर्भ में स्कन्द पुराण में तो महाकाल क्षेत्र में उष्ट्र के प्रवेश करने और करभेश्वर लिङ्ग के दर्शन से ही उष्ट्र की मुक्ति कही गई है । वैदिक साहित्य में प्रायः त्वष्टा के लिए उष्ट्र के आलभन का उल्लेख आता है ( वाजसनेयि संहिता २४.२८ , शतपथ ब्राह्मण ७.५.२.३५, पारस्कर गृह्य सूत्र३.१५.५ ) । हो सकता है कि जिस प्रकार त्वष्टा ने सूर्य को भ्रमि पर रखकर उसके तेज का कर्तन करके सूर्य को रूप प्रदान किया था तथा कर्तित तेज से देवों के अस्त्र बनाएं थे , ऐसी ही कोई स्थिति उष्ट्र के लिए भी होती हो । ताण्ड्य ब्राह्मण १.८.१२ में पूषा के लिए उष्ट्र की दक्षिणा दी गई है जिसका निहितार्थ अपेक्षित है । वाजसनेयि संहिता २४.३९ में मति देवी के लिए घृणीवान उष्ट्र का आलभन किया गया है । 

उष्ट्र की ग्रीवा दीर्घ होने के संदर्भ में डा० फतहसिंह की धारणा है कि ग्री - विज्ञाने धातु के अनुसार ग्रीवा विज्ञानमय कोश का प्रतीक है । इसका तात्पर्य हुआ कि उष्ट्र में विज्ञानमय कोश तक पहुंचने की शक्ति तो है , लेकिन ग्रीवा के संकुचन की शक्ति उसमें नहीं है । हो सकता है कि पुराणों में उष्ट्र के महाकाल वन में जाने से तात्पर्य इस ग्रीवा के संकोचन से हो और इस स्थिति में भी भौतिक विज्ञान का अनिश्चितता का सिद्धांत ( ऊर्जा में अनिश्चितता या प्रसार x समय में अनिश्चितता या प्रसार = स्थिरांक ) लागू होता हो । 

वैदिक साहित्य में उष्टा शब्द का प्रयोग अनड्वान के लिए हुआ है जो वर्तमान टिप्पणी की धारणा को पुष्ट करता है(प्राणापानौ अनड्वाहौ इत्यादि) । 

